Mál nr. 99M-01-0004
Avgerð tikin 02.07.1999
Evni: Mvg av tænastum 
§ 2, 2. stk. og 3. stk., § 12 stk.1 litra e) og § 35, stk. 4 í mvg-lógini
· Samandráttur:
T&S gjørt broytingar í mvg-uppgerðunum hjá smápartafelag fyri tíðarskeiðið 1993-1996 í samband við eftirlitsvitjan. Spurningurin er um umsitingarligar tænasturnar fyri feløg skrásett í Føroyum (kundar í Føroyum) eru meirvirðisgjaldsskyldugar ella ikki. 

Um tænasturnar annars eru frítiknar eftir øðrum ásetingum í § 12, hevur Meirvirðisgjaldskærunevndin ikki heimild at taka støðu til. Hesum viðvíkjandi kann deils verða víst til § 12 stk. 2 í meirvirðisgjaldslógini og til, at avgerðir hjá Toll- og Skattstovuni, sum ikki kunnu kærast til Meirvirðisgjaldskærunevndina, kunnu kærast til landsstýrismannin í fíggjarmálum.

Av nevndu grundum avgjørdi nevndin at avvísa kæruna.

Málslýsing:
Málið snýr seg um tær broytingar, ið Toll- og Skattstovan hevur gjørt í mvg. uppgerðunum hjá smápartafelag fyri tíðarskeiðið 1993 - 1996, og sum standast av eftirlitsvitjan teirra hjá felagnum í januar 1997.

Sambært Toll- og Skattstovuna hevur smápartafelagið í høvuðsheitum 3 sløg av inntøkum. 
Hesar eru:
samsýning fyri "umsitingarligar tænastur" fyri feløg skrásett og mvgskyldug í Føroyum (kundar í Føroyum)
skipsmeklaratænastur fyri útlendska rokning (útlendskar kundar)
sýn og metingaruppgávur fyri føroyska rokning (føroyskar kundar)

Málið snýr seg um, um tænasturnar, nevndar undir punkt 1), eru meirvirðisgjaldsskyldugar ella ikki.

Felagið hevur tulkað tær umsitingarligu tænasturnar, sum gjørdar eru fyri føroysk feløg, sum mvg-fríar. Móttakararnir av tænastunum eru feløg, sum eru skrásett í Føroyum og eiga skip, sum eru skrásett undir FAS-skipanini. Tænasturnar fyri hesi feløg verða gjørdar burturav í Føroyum, og eru sambært Toll- og Skattstovuna m.a. at útfylla lønarlistar, og bera hesar í føroyskar peningastovnar og annars at umboða feløgini í almennum viðurskiftum í Føroyum.

Stjórin í smápartafelagnum er reiðari á øllum hesum feløgum, sum tænastan verður gjørd fyri. Hann fær sjálvur onga løn fyri hetta starv, men smápartafelagið fær samsýning fyri tænastuna. Einasta skjalatilfar uppá hesa inntøku eru bankaflytingar uppá fasta samsýning um mánaðin.

Felagið sigur seg hava fingið ta vegleiðing frá Toll- og Skattstovuni, at allur skiparakstur og alt, sum hevur við skip í uttanlandasigling av gera, er mvg. frítt. Smápartafelagið hevur tí ikki kravt mvg av hesum tænastum teirra, tí teir meina, tænastan hoyrir til skiparakstur og kemur undir § 12 stk.1 litra e) í mvg. lógini.

Grundað á, at tænasturnar til tey føroyskt skrásettu feløgini er meirvirðisgjaldsskyldugar sambært § 2 stk. 2 í mvg.lógini, og at tænastan hvørki er avgjaldsfrítikin eftir reglunum í § 2 stk. 3 ella § 12 í mvg-lógini, hevur Toll- og Skattstovan við skrivi 07.07.97 eftirkravt felagið fyri 569.312 kr. í sølumvg. fyri tíðarskeiðið 1993 - 1996.

Kærarin og grannskoðari hansara gera galdandi:
Kærarin hevur í skrivum sínum og at fundi í Meirvirðisgjaldskærunevndini tann 2. juli 1999 greitt frá, at grundarlagi fyri kæruni er, at fyri tíðarskeiðið 1993 til 1996 er felagið í 1997 eftirkravt fyri umleið 600.000 kr. í meirvirðisgjaldi. Felagið metir seg ikki hava skyldu at rinda hetta krav deils tí at tænasturnar felagið veitur, eru mvg fríar og deils tí at ein møguligur feilur stavar frá vegleiðing frá Toll- og Skattstovuni.

Í hesum sambandi verður víst til, at í § 12 stk. 1 litra e ) í mvg. lógini er ásett soleiðis: "Avgjaldsskyldug søla fevnir ikki um: Neyðuga útgerð, sum verður latin til nýtslu umborð á flogfari og skipi í uttanlandsferðslu (undantikið sportsflogfør og lystfør) og tænastur, sum verða gjørdar fyri slík flogfør og skip".

Kærarin greiðir frá, at inntil mitt í 1997 var eingin ivi um tulkingina av § 12 stk. 1 litra e), og at tænasturnar, sum felagið letur, eisini í mun til tey føroyskt skrásettu skipini, eru mvg-fríar, tí tær viðvíkja skiparakstri, og vísir hann í hesum sambandi eisini á lógarviðmerkingarnar til § 12 stk. 1 litra e ), sum eru soljóðandi: "Mvg-frítøkan fevnir eisini um tænastur, ið verða gjørda fyri tíløk flogfør og skip. Tænasturnar skulu vera í sambandi við sjálvt farið, herímillum teirra vanligu útgerð, og tænasturnar skulu verða gjørdar fyri rokning hjá flogfarinum ella skipinum ".. og ".. Skipsmeklaratænastur í sambandi við skip - føroysk og útlendsk - í uttanríkis sigling kunnu haldast uttanfyri mvg. skylduga sølu, tá ið tænasturnar verða gjørdar fyri rokning hjá skipinum ella einum útlendskum virki.".

Kærarin metir, at Toll- og Skattstovan roynir at boyggja lógarásetingarnar í § 12 og § 2 soleiðis, at tænastur fyri skip koma undir § 12 stk. 1 litra a) sum sigur: "Vørur, sum av virkinum verða útfluttar til útlond, og tænastur, sum verða gjørdar í útlondum". Kærarin sigur, at litra a ikki er avmarkandi í mun til aðrar avgjaldsfrítøkur í § 12 stk. 1 litra a - n, men tvørturímóti er ein partur av øllum teim umráðum, sum eru avgjaldsfrí.

Upplýst verður, at landskassin fær ongan pening burturúr hesum kravi, tí tað eru kundarnir hjá smápartafelagnum, sum skulu gjalda meirvirðisgjaldið, og at hesir kunnu draga mvg frá. Harumfarmt eru flestu av størstu kundunum farnir í konkurs ella í likvidatión, og má smápartafelagið sostatt avskriva mvg-upphæddirnar og fáa pening aftur úr landskassanum. Kærarin sigur, at sostatt verður netto talan um eina null loysn.

Hvat málsgongdini og afturgjaldskravinum annars viðvíkur, vísir kærarin á, at tá mvg-lógin varð sett í gildi, var fyrrverandi bókahaldarin hjá felagnum á mvg-skeiði hjá Toll- og Skattstovuni júst fyri at fáa vegleiðing um mvg viðurskiftini hjá felagnum. Hon fekk í hesum sambandi og eisini í seinni telefonsamrøðu við persón, sum tá var mvg-ráðgevi hjá Toll- og Skattstovuni, at vita, at allar skipsmeklaratænastur og tænastur í samband við skiparakstur vóru mvg-fríar. Hesa vegleiðing hevur felagið hildið seg til. Bókahaldarin, sum í apríl 94 yvirtók aftaná fyrrverandi bókhaldaran hevur eisini ráðført seg við Toll- og Skattstovuni, og av hesi ráðgeving fingið ta fatan, at tænastur í samband við skiparakstur vóru mvg-fríar. Hon kann vátta, at fyrrverandi bókhaldarin hevur greitt frá, at hon fekk somu ráðgeving frá rágevaranum, tá hon spurdi seg fyri um mvg-viðurskiftini hjá felagnum. Felagið hevur tí alla tíðina viðgjørt tænasturnar sum mvg-fríar.

Kærarin sigur, at er nýtta manngongdin skeiv, hava myndugleikarnir sjálvir verið orsøk til skeivleikan. Toll- og Skattstovan kann tí ikki broyta mannagongdina við afturvirkandi gildi. Um myndugleikarnir gera eina nýggja tulking ella praksis, kann mannagongdin bert broytast fyri framtíðar tíðarskeið.

Av hesum ger kærarin í fyrsta lagi galdandi, at meirvirðisgjald ikki eigur at verða kravt av skipsmeklaratænastunum hjá virkinum, og í øðrum lagi um nevndin kemur til, at tænasturnar eru avgjaldsskyldugar, at broytta tulkingin hjá Toll- og Skattstovuni bert kann fáa gildi fyri framtíðina og ikki afturvirkandi.

Toll- og Skattstovan ger galdandi:
Toll- og Skattstovan hevur við skrivum og á fundi í Meirvirðisgjaldskærunevndini 2. juli 1999 greitt frá, at § 2 stk. 2 í mvg. lógini umrøður vavið á avgjaldsskylduni, og at har er ásett, at avgjaldsskyldan fevnir um allar tænastur untantikið tær, sum nevndar er í stk. 3. Tænasturnar hjá smápartafelagnum eru ikki nevndar í § 2 stk. 3 sum mvg-fríar. Fyritøkur, sum hava tær í § 2 stk. 3 nevndu vinnugreinir, kunnu ikki fáa mvg av keypi aftur.

§ 12 í mvg-lógini fevnir um tey øki, har mvg-satsurin er 0 %. Hetta merkir, at ein principielt meirvirðisgjaldsskyldug søla sleppur undan meirvirðisgjaldi og at tær fyritøkur, ið hava sølu av vørum og tænastum, sum eru umfatað av § 12, ikki skulu krevja mvg av hesi sølu. Fyritøkan fær tó somu fyrimunir sum fyri meirvirðisgjaldsskylduga sølu soleiðis, at fyritøkan hevur rætt til at fáa latið mvg endurrindað av keypi, ið viðvíkur hesi sølu.

Vísandi til, at tænasturnar, sum smápartafelagið veitir, verða gjørdar burturav í Føroyum og til føroysk feløg, metir Toll- og Skattstovan, at hesar tænastur kom ikki undir § 12. stk. 1. í mvg. lóg-ini, tí í greinini er nevnt, at avgjaldsskyldan fevnir ikki um tænastur, sum verða gjørdar í útlondum. Hetta er ikki galdandi í teimum viðurskiftum, sum málið snýr seg um.

Um móttakararnar av tænastunum sigur Toll- og Skattstovan, at hesi feløg eru skrásett í Føroyum, og tey eiga og reka skip, sum sigla í Noregi. Skipini koma kanska ongantíð til Føroyar. Hesi feløg hava tó mvg-skyldugt virksemi. Tey eru mvg. skrásett, og hava latið inn mvg. avrokningar, og kunnu sostatt draga tilíkt keypsmvg av nevndu tænastum frá smápartafelagnum frá í teirra mvg-avrokning.

Toll- og Skattstovan vísir á, at smápartafelagið ikki eigur skip og ikki rekur skip. Ei heldur selir ella keypir felagið skip fyri egna rokning, men er millummaður fyri keypara og seljara og roknar sær provisjón av søluni. Toll og Skattstovan heldur ongan iva verða um, at tænasturnar, sum felagið veitir øðrum feløgum, sum hava skiparakstur, koma undir reglurnar í § 2 stk. 2 í mvg. lógini, og at tænasturnar ikki koma undir frítøkureglurnar í § 12 stk. 1 litra e) ella undir aðrar frítøkur í § 12. Toll- og Skattstovan ger tí galdandi, at tænasturnar hjá smápartafelagið til teirra føroysku kundar er mvg-skyldugt.

Hvat mvg vegleiðing viðvíkur, veit Toll- og Skattstovan seg ikki at hava givið ta vegleiðing, sum kærarin sigur seg hava fingið. Toll- og Skattstovan upplýsir, at í samband við at mvg-lógin varð sett í gildi, varð 05.10.92 upprættað ein almenn mvg-tænasta, sum virkaði inn í 1993, og at eisini vóru hildin mvg-skeið. Endamálið var í báðum førum at kunna og leiðbeina viðskiftafólk í mvg spurningum. Um fólk ynsktu tað, fór starvsfólk frá Toll-og Skattstovuni eisini út á virkið.

Einki skrivligt finst um vegleiðing til smápartafelagið. Toll- og Skattstovan metir tó, at frágreiðingin frá bókahaldaranum frá 21.04.97 sýnir, at talan bert hevur verið um eina generella mvg-vegleiðing og ikki hetta ítøkuliga málið.

Viðmerkingar frá Meirvirðisgjaldskærunevndini og avgerð:
Heimildarøkið hjá Meirvirðisgjaldskærunevndini er ásett í § 35 í meirvirðisgjaldslógini. Av § 35 stk. 4 framgongur, at nevndin hevur endaliga fyrisitingarligu avgerðina um m.a. spurningar um vavið á avgjaldsskylduni og spurningar um vavið á frítøkuni eftir § 12 stk. 1 pkt. f og h .

Hvat annars viðvíkur frítøkuni eftir § 12 stk. 1 er í § 12 stk. 2 ásett soleiðis: "Landsstýrið kann áseta nærri treytir fyri nýtsluna av 1. stk. og gera av, at tænastur, sum verða gjørdar fyri útlendska rokning í øðrum førum, kunnu haldast uttan fyri avgjaldsskylduga sølu."

Greitt er frá, at smápartafelagið veitir ymiskar tænastur til ávís føroysk skrásett feløg, sum eiga og reka skip. Tænasturnar eru í høvuðsheiti at vera millummaður millum feløgini og almennar myndugleikar, og at avgreiða lønarávísingar fyri feløgini. Hetta eru tænastur, sum sambært § 2 stk. 2 í mvg-lógini er avgjaldsskyldugar í og við, at tær ikki eru undantiknar avgjaldsskyldu eftir § 2 stk. 3 í mvg-lógini.

Frítøkan eftir § 12 stk. 1 pkt. f viðvíkur sølu og útleigan av flogførum og skipum, sum eru 5 Gt og meira, meðan § 12 stk. 1 pkt. h viðvíkur sølu av tíðindabløðum. Sum málið er lýst, er greitt, at tænasturnar, ið málið snýr seg um, hvørki koma undi reglurnar í f ella h.. Staðfestast kann tí, at tænasturnar ikki er frítiknar eftir teim frítøkureglum í § 12, sum hoyra til heimildarøkið hjá Meirvirðisgjaldskærunevndini.

Um tænasturnar annars eru frítiknar eftir øðrum ásetingum í § 12, hevur Meirvirðisgjaldskærunevndin ikki heimild at taka støðu til. Hesum viðvíkjandi kann deils verða víst til § 12 stk.2 í meirvirðisgjaldslógini og til, at avgerðir hjá Toll- og Skattstovuni, sum ikki kunnu kærast til Meirvirðisgjaldskærunevndina, kunnu kærast til landsstýrismannin í fíggjarmálum.

Av nevndu grundum avgjørdi nevndin at avvísa kæruna.

